
Liewe Leser
In September 2010, toe e-tydskrifte nog vir baie 
van ons ’n vreemde begrip was, het Sonder Seëls die 
dapper skoene aangetrek en die eerste brief sonder 
seëls gepos. Nou, twaalf jaar later, kroon lesers ons 
steeds met hul welwillendheid en waardering. Dis vir 
ons ’n groot voorreg om toegelaat te word in mense 
se lewens: om van hulle ervarings en bedrywighede 
te vertel, en selfs om ’n lewensgeskiedenis neer te 
skryf. Dankie aan elke medewerker, redaksielid en 
bydraer wat ons lewens verryk.

Hulle was twee weke lank saam in ’n seiljag met 
beperkte spasie en wind wat hulle laat skommel soos 
in ’n wasmasjien, en hulle is sowaar nog vriende! 
Die droom van twee egpare het waar geword toe 
hulle met die seiljag Pleasure tussen die eilande van 
Kroasië gevaar het. Bl. 3

Hy moes die gesin se dubbelverdiepinghuis 
verf in ruil vir ’n 1968 Beetle met ’n kragtige 
1500 enjin as studentemotor, ’n geliefde 
motor wat hy steeds besit. Maar as die 
verlange na ’n Karmann Ghia in jou hart 
gekruip het, hou jy nie op soek nie. Bl. 8

Indien jy een van die onlangse uitgawes 
van Sonder Seëls misgeloop het, kan jy dit 
aflaai by www.sonderseels.co.za. Om met 
ons te gesels, stuur ’n e-posboodskap na 
kontak@sonderseels.co.za.

Geniet Sonder Seëls! 
Groete

Lilla du Preez
15 September 2022

Inhoud

Hulle het dikwels 
gestop, die seiljag 

in neutraal gesit en 
oorboord gespring 

om in die helderblou 
Kroatiese waters 

te swem.

Die verlange na ’n 
Karmann Ghia het 

soos ’n erfsonde aan 
hom bly kleef...  

tot in Maart 2022.

Twaalf jaar later, en 
Sonder Seëls klop 

steeds aan jou 
posbusdeur met ‘n 

bly hart.

’n Soutbeskuitjie 
 of ’n varsgebakte 
 ciabattabroodjie 
sméék vir hierdie 

patee.

Weldra begin sy die 
lewe van die Maase 

deurmekaar krap, met 
Thomas alte gewillig. 
Die Versoeking van 
Thomas Maas deur 

Chris Karsten.

Hoe kan Rampie 
nou skrik sonder om 

aanstoot te gee?  
En dit met ’n geweld-
dadige Katriena koei 

in die rondte.

Ons reis begin in Zagreb, die 
hoofstad van Kroasië. Zagreb is ’n 
silwerskoon ou stad met ongelooflike 
natuurskoon, deurgetrapte plaveistene, 
rooi dakke, straatkafeetjies, markte, 
landbouprodukte, snuisterye en 
natuurlik toeriste. 

Op pad na Trogir, waar ons die seiljag 
sou kry, het ons afgedraai na die Plitvice-
watervalle. Ons eerste stop was Camp 
Koranna waar ons in klein houthuisies 
geslaap het, om die volgende dag die 
Plitvice-watervalle in een van Kroasië 
se grootste en oudste nasionale parke, 
ook ’n UNESCO-wêreld-erfenisgebied, te 
besoek. Die park strek oor ongeveer 300 
km2 en die stroom vloei vir 8 km terwyl 
16 watervalle oor verskeie terrasse na 
benede stort.

Vier skippers,  
een boot,

 baie water

Vier vriende, Willie en Hannalie le 
Roux en Mike en Narien van Dijk het 
besluit om na Covid-19 te doen wat 
hulle voor Covid-19 wou doen: Om 
Kroasië te besoek en met ’n seiljag 
tussen die eilande te vaar. Al vier is 
gekwalifiseerde skippers en, ietwat 
verroes, het hulle die vaart aangepak. 
Hannalie le Roux beskryf die droom-
ervaring. 

Plitvice watervalle

Zagreb



Reis

Span die Seile!
Uiteindelik was dit tyd om ons seiljag 
Pleasure wat ons by Trogir, ongeveer 
30 km vanaf Split kry, te ontmoet. Dit 
was ’n 2018 Oceanis 38.1. Die 38.1 
dui op die lengte van die boot. Ons 
het drie slaapkajuite, twee piepklein 
badkamers, ’n klein kombuisie met ’n 
sitgedeelte, en ’n lekker kuier-area op 
die dek waar ons dan ook die meeste 
van ons tyd sou deurbring. Vooraf het 
die mans die roete deeglik beplan: 
Dit doen jy deur gebruik te maak van 
marinekaarte wat die waterdiepte, 

Primošten- 
Hawe

Ons eerste stop was Primošten-hawe. 
Die water daarheen was baie helder en 
ons is selfs verras deur ’n paar dolfyne. 
Ons kon heeltyd die kus vanaf die see 
sien en oral is daar klipmure soos wat 
klippe (UNESCO-terreine) verskuif is om 
bewerkbare grond te kry vir wingerde 
en olyfbome. Ons was telkens verstom 
oor die massavragte klippe wat oor 
eeue heen verskuif is. Hierdie klipmure 
het ook as windafwering gedien.

merkers en gevaarplekke 
presies aandui, of waar om 
brandstof en water te kry. 
Ons het ook bereken hoeveel 
seemyle ons per dag met 
gemak kon aflê. Met dít alles 
gedoen was ons gereed om 
die groot toue los te maak, 
lyne te laat sak en stylvol uit 
die hawe te vaar. Almal se 
senuwees was redelik aan 
flarde, want ons laaste seil-
ervaring was in 2016. 

Die volgende hawe was Sibenik. 
Van hier af is ons met ’n taxi na die 
Krka-watervalle by Skradin, waar ons 
met ’n boot in die rivier kon opvaar. 
Die watermassas is oral om jou en die 
kleure van die water maak van Krka 
nog ’n paradys. Ons eet ook ’n heerlike 
Skradintorte wat in die 15de eeu aan 
voornemende bruide op die aand voor 
hul troue gegee is.

Sibenik



Kornati-Eilande 
Van hier af neem ons roete ons na die Kornati-
eilande. Ons meer vas in ’n baie stil hawe 
– Piškera. Die eiland het nie sy eie water of 
elektrisiteit nie. Op vasgestelde tye kan jy 100 
liter water aanvul en op sekere tye werk die 
kragopwekker dan kan jy die boot se drade 
inprop vir elektrisiteit. Hulle ry 150 000 liter 
water vanaf die land na die eiland aan. Die 
eilande lyk soos die Karoo by die see. Hierdie 
eilandreeks bestaan uit 89 onbewoonde 
eilandjies, inhamme en riwwe en is bekend 
vir die steil kranse wat uit die see opstyg – in 
die geval amper wit. Dis ook ’n nasionale park; 

droog, klipperig, 
maar met baie 
mooi plantjies as 
jy fyn kyk.

Kornati is ’n gewilde 
duikbestemming. Sommer teenaan die 
kus was die water reeds 100 m diep. 
Ons het dikwels gestop, die boot in 
neutraal gesit en oorboord gespring 
en in die helderblou water geswem. 
Iemand was darem gewoonlik agter die 
stuur, sou iets gebeur!

Wind
Toe kom die wind... Kroasië is bekend vir sy 
stormwinde wat sekere seisoene waai. Ons het die 
jugo en bura ervaar en dis niemand se speelmaat 
nie. As die wind opkom soek jy skuiling! Ons het 
skuiling in ’n baai gesoek, behoorlik aan ’n boei 
geanker en vars vis op die boot gaargemaak wat 
ons die oggend op die hawe gekoop het.

Ons het ’n stormagtige nag oorleef sonder om seesiek 
te raak! Toe besoek ons Drevenik Mali, ’n Ietwat vervalle 
dorpie vol ou geboue en stokou motors en met net een 
winkeltjie. Ons moes vinnig-vinnig ons voorraad aanvul 
want die winkelassistent se vriende het klaar vir hom op 
die boot gewag – en nie ’n vissersboot nie – ’n vrolike, 
rumoerige plaaslike partytjieboot.



om om die eiland te ry. Vis-eiland was 
van 1944 tot 1991 ’n militêre eiland. Die 
oorlogtekens is orals sigbaar. Om die 
kus is plekke waar kanonne geberg is, 
mortiere gelanseer is, uitkykpunte en 
skuilings vir duikbote en mense. 

Vis is ’n baie gewilde en besige eiland. 
Dit is opmerklik hoe veilig alles is. Ons 
het by verskeie geleenthede gesien 
dat mense by ’n tafeltjie sit en opstaan 
om iets te gaan doen. Alles bly net 
so lê – selfone, rookgoed, sleutels... 
vreemd vir ons Suid-Afrikaners! Vis 
het baie wingerde, olyfboorde en 
laventelbossies. 

Ons het ook van hulle plaaslike geregte 
probeer. Seekos, seekat en vis is baie 
gewilde disse. By sommige restaurante 
word veral kreef en sommige vis 
lewendig aangehou en die seekos van 
jou keuse word dan gaargemaak. Hulle 
maak ook brudet – ’n tipe visbredie, 
peka (under the bell) amper soos ons 
potjiekos, maar onder ’n klokvormige 
deksel. Hulle drink graag bier, eet baie 
roomys en klein dun pannekoekies 
met Nutella of konfyt op. Daar is oral 
bakkerye met die heerlikste brode en 
ander gebak. Daar is dus geen rede om 
honger te ly nie!

Reis

Ons volgende stop was Komiša, ’n 
klein dorpie aan die oopseekant van 
die eiland Vis. ’n Baie mooi dorpie 
met stokou geboue. Van hier af 
vertrek bote na Biševo, ’n eiland waar 
die blougrotte is. ’n Besoek aan die 
grotte hang af van die wind en weer. 
Op ’n mooi dag kom die bote van 
oraloor op ’n streep na die eiland 
aangejaag. Ongelukkig het ons ’n 
dag met minder goeie weer gehad 
en ons huur toe ’n 50 cc -motorfiets 

Eiland Vis

Ons het interessante mense ontmoet. So het ons toe ons in redelike winderige toestande in 
Vis-hawe vasgemeer het, vir Miroslav van Slowakye ontmoet. Hy was so beïndruk met ons 
poging dat hy summier vir Willie, wat op daardie stadium die skipper was, in ’n plastiekglasie 
van sy eie tuisgemaakte heuning-gegeurde drankie - amper-soos-mampoer - aangebied 
het. Hoewel ons mekaar se taal nie kon verstaan nie, het ons veral laataand al hoe vroliker 
saamgekuier. Dis opvallend hoe baie mans alleen op so ’n seiluitstappie gaan – dit laat 
my baie aan ons jagnaweke in Suid-Afrika dink – gewoonlik ’n man-ding. Net so was daar 
ook baie jongmense wat seil. Soms vaar mense self hulle seiljagte, ander kere huur hulle ’n 
skipper en geniet die vakansie op die see. 

Miroslav van Slowakye 



Hoe het julle die avontuur beleef? Hoe het julle die avontuur beleef? 
Ons was aan die begin skrikkerig, maar 
hoewel ons altyd versigtig was, het ons 
die beste van elke dag gemaak en ons 
was bereid om aanpassings te maak as 
ons nie by ons oorspronklike beplanning 
kon hou nie. 

Die see en die weer is onvoorspelbaar – 
soms skommel jy soos in ’n wasmasjien 
en ander kere is dit spieëlgladde 
helderblou water, maar dis heerlike 
herinneringe van ’n onvergeetlike 
vakansie wat jou immer bybly.

Sal julle dit weer wil doen? Sal julle dit weer wil doen? 
Ons sal dit graag weer wil doen. Die 
uitwerking van Covid-19 is orals sigbaar 
en ongelukkig is alles aansienlik duurder. 
Dit is nie net maanskyn en rose nie. Dit is 
harde, fisiese werk, want jy moet self toue 
styftrek en die boot nadertrek. Dis ook nie 
almal se idee van pret om in so ’n klein 
spasie te leef nie! 

Waarheen mik julle  Waarheen mik julle  
avontuurvoete nog?avontuurvoete nog?
Ons het Kroasië se waters goed leer ken 
en dit is ’n betreklik makliker see om in 
te vaar, maar Turkye, Griekeland en Italië 
wink ook iewers in die toekoms. 

Split 
Nadat ons die boot terugbesorg het, het ons 
’n dag in Split oorgebly. Split is die agtergrond 
waarteen Game of Thrones afspeel. Weer eens 
het die ou-ou stad ons beïndruk. Dit gaan jou 
verstand te bowe dat dit deur mensehande 
gebou is. Die gangetjies tussen die verskillende 
geboue is blink gestap, deurdrumpels is 
hol uitgetrap en tog bly daar mense in die 
karaktervolle plekke. 

Dis regtig ’n geval van lang dae. Die son kom vroeg 
op en sak na 21:00: sorgeloos, ontspanne, stil en 
vreedsaam (veral as jy soos ons alleen in ’n baaitjie kan 
anker gooi) met mooi sonsondergange.

Ons het beplan om ons laaste aand by die Golden Horn 
Beach op Bol deur te bring, maar weer eens het die 
wind ons anders laat besluit en ons het in ’n idilliese 
baaitjie vasgemeer. Daar was ook ’n duikbootskuiling 
en ons het met die klein rubberbootjie daar in gevaar. 
Potblou, helder water, ons eie blou grot, en ook ’n 

plek waar plaaslike vissers hul bootjies en visgereedskap bêre – ’n 
prentjiemooi afsluiting vir ons bootvaart. Die volgende oggend is ons na 
twee heerlike seilweke op die see terug Trogir toe.

My verbintenis met Volkswagens het 
met my geboorte in 1950 begin toe 
my ouers ’n 1948 model gehad het. 
Hoewel my pa twee jaar in Duitse 
konsentrasiekampe deurgebring het, 
het hy nog steeds ’n Duitse Volkswagen 
na die oorlog gekoop omdat dit by 
verre die mees geskikte motor vir die 
Hollandse weersomstandighede was.

My pa het later sy eie onderneming 
begin en in 1959 ’n VW Mikrobus (foto 
links) gekoop wat gedurende die week 
vir aflewerings gebruik is. Dit was my 
taak om Saterdae die middelste ry 
sitplekke terug te sit en hom te was 
sodat die gesin Sondae kerk toe kon 
gaan daarmee.

In 1966, toe ek 16 jaar oud was, het 
my pa ’n 1956 VW Karmann Cabriolet 

met ’n regterstuur by twee jong vroue 
uit Europa gekoop. Hulle het ’n jaar in 
Suid-Afrika daarmee getoer en wou dit 
nie weer terug verskeep nie. Dit was 
my eerste motor wat ek vrylik sonder 
’n bestuurslisensie oor naweke gebruik 
het. Alle winkels was Saterdae van 13:00 
tot Maandae gesluit en Vereeniging 
was dan in ’n rusfase – ook wat die 
verkeersbeamptes betref! 

Dieselfde tyd het ’n vriend van my 
pa ’n nuwe 1966 Karmann Ghia 1300 
vir sy vrou gekoop. Hy het sy motors 
tweejaarliks vervang en die belofte 
was dat dit dan aan my oorgedra sou 
word sodra ek my bestuurslisensie 
het. Ongelukkig het hul jong seun die 
motor net voor die doeldatum in die 
motorhuis gestamp toe hy hom parkeer 

UITEINDELIK
my 
Volkswagen 
Karmann Ghia!

Bo: Ek en my broer Koos (regs) saam met ons ouers 
in 1953. Koos is kort hierna oorlede. Ons het in 1954 
na Suid-Afrika geëmigreer.



Karmann Ghia

Die verlange na ’n Karmann Ghia het 
egter die res van my lewe soos ’n erfsonde 
aan my bly kleef, hoewel produksie 
daarvan reeds in 1974 gestaak is. Ek was 
deurlopend op soek na ’n geskikte model, 
veral toe die kinders die huis verlaat het.

’n Medelid van die Pretoria Ou Motorklub 
het ’n pragtige een gehad wat ek vir 
meer as 20 jaar tydens ons byeenkomste 
bewonder het. Na stywe onderhandeling 
het hy sy pragstuk goedgunstiglik in 
Maart 2022, ses weke voor sy dood, aan 
my verkoop met die versoek dat ek dit 
verder baie mooi namens hom moet 
oppas.

Nou kan daar rus in my gemoed as ’n 
passievolle motorversamelaar kom – in 
elk geval wat ’n Karmann Ghia betref!

Dr. Doeke Tromp 

het. My pa wou glad nie ’n beskadigde 
motor koop nie en so het die Karmann 
Ghia my tot groot onsteltenis ontwyk.

Dieselfde jaar het die nuwe, aansienlik 
opgegradeerde 1968 Beetle egter 
op die mark gekom - nogal met ’n 
kragtige 1500 enjin!

Weens die feit dat die nuwe Beetle 
tegnies baie sterker as my 1200 
Cabriolet of die 1300 Ghia was, het 
my pa toe die 1968 Beetle as ’n 
pendelmotor vir my gekoop toe ek 
Potchefstroom Universiteit toe is. In 
ruil daarvoor moes ek sy nuutgeboude 
dubbelverdiepinghuis in geheel verf, 
sonder enige hulp. Dit het my hele 
Desembervakansie in beslag geneem! 
Ek glo dit is daardie foltering wat 
veroorsaak het dat ek dieselfde Beetle 
vandag nog besit!

Kloksgewys van regs bo: 
Ons 1956 VW Karmann Cabriolet; 
'n Advertensie vir die 1968 Beetle 
Dr. Doeke Tromp by daardie Beetle vandag 
Die "uiteindelike" Karmann Ghia



Sonder Seëls /Laaste woordSonder Seëls | Ons verjaar!

1010

Sedert Sonder Seëls se geboorte in 2010, het ons al 
verskeie interessante gebeurtenisse saam beleef. Toe ons 
nog maar 'n jong tydskrif met min maande onder die belt 
was, het min mense geweet van aanlyn-tydskrifte, maar 
deesdae is dit iets wat ons om elke internet-hoek en -draai 
raakloop.

Wat Sonder Seëls so uniek maak is ons strewe om 
tussendeur al die hoë hoogtes en donker dieptes van 
die alledaagse lewe 'n interessante geselsie aan te 
knoop. In ons dosyn jaar in die kuberruim het ons al vele 
interessante plekke en mense besoek en heerlike disse 
geëet. Ons het geleer hoe om ons Afrikaanse taalgebruik 
te verbeter en boeke gelees wat ons laat lag, huil en bietjie 
slimmer gemaak het. Inspirasie is in vele vorme aangebied: 
ons het lewensafrigting en finansiële raad ontvang. 
Daar was gereelde kuiers by verskillende troeteldiere, 
en heelwat nuus oor bewaring. En dan, het ons elke 
uitgawe op hete kole gewag om te hoor hoe gaan dit op 
Anderplot, om seker te maak ons gunsteling donkies se 
streke laat hulle nie in groot versknorsings beland nie.

Ons sien uit na nog vele dosyne uitgawes - ten spyte van 
hoe groot die wêreld is het ons nie 'n enkele seël nodig vir 
enige storie om reg in ons skote te land nie!

Sonder Seëls by dosyne...



Metode

Hoenderlewerpatee
Rehette van Wyk

Bestanddele
 y 100 g botter
 y 2 ml droë tiemie
 y 2 ml origanum
 y 1 ui, gekap
 y 500 g hoenderlewers
 y 2 ml sout
 y 1 ml fyn neut
 y 25 ml brandewyn
 y 50 ml sjerrie

 y  Kap die ui fyn. Smelt die botter 
en braai die ui daarin.

 y  Sny die hoenderlewertjies 
kleiner, voeg dit by die ui en 
braai tot gaar.

 y  Voeg die kruie by en laat afkoel.
 y  Versap tot glad en voeg die res 
van die bestanddele by.

Moet jou nie misgis met die 
eenvoudige bestanddele van 
hierdie resep nie, dis verrassend 
geurig en altyd ’n sukses. Smeer 
dit op ’n soutbeskuitjie of ’n 
varsgebakte ciabattabroodjie 
vir ’n smullekker happie. 
Rehette van Wyk het die resep jare 
gelede by ’n vriendin gekry, en deel 
dit graag met Sonder Seëls-lesers.



Die Versoeking
van Thomas Maas

Die jong Ella Neser lyk dikwels vir haar 
kliënte lig in die broek, maar sy is ’n 
gedugte private speurder en twyfelaars 
kom skoorvoetend terug nadat sy hulle 
na haar reputasie op Google verwys 
het. Sy het steeds voormalige kollegas 
in die polisie wat haar taak vergemaklik, 
en veral andersom. Sy is nou terug 
ná ’n verposing op plesierbote in die 
Karibiese See. Haar storie kom al van vier 
speurromans gelede uit die bedrewe 
pen van Chris Karsten, oudjoernalis en 
misdaadskrywer.

Die verhaal, wat eers redelik naby die 
einde ’n lyk oplewer, begin wanneer Ella 
haar finale verslag vir mevrou Donna 
Maas opstel wat Ella gehuur het om uit te 
vind of haar man, Thomas, ontrou is. Ella 
is nie seker of ’n misdaad gepleeg is nie.

Die Maase is ’n hegte, talentvolle, Randse 
gesin. Thomas is ’n sielkundige van 
aansien wat elke dag ná werk ’n spesiale 
tydjie saam met sy vrou Donna inruim 
en hulle drie kinders weet hulle mag 
nie daarop inbreuk maak nie. Daar is die 
agtienjarige tweeling Antonie en Patty 
en die laatlam Florie, wat perdrylesse vir 
haar tiende verjaardag kry. Antonie se 

ongeluk het die einde van sy droom as 
motorfietswedrenjaer beteken. Patty 
wy elke beskikbare sekonde aan haar 
klarinet en Florie leef vir perdry. Dan is 
daar nog Donna se pa, wat ’n positiewe 
verhouding met sy kleinkinders het, 
maar aan demensie begin ly.

Met elke kind se belangstelling kan 
die beeldskone Amalia Rojas, wat 
haar oog vanaf die eerste ontmoeting 
op Thomas het, hand bysit. Sy is die 
skatryk Argentynse eienaar van Florie 
se perdryskool. Weldra begin sy die 
lewe van die Maase deurmekaar krap, 
met Thomas alte gewillig. Die knoop 
lê daarin dat die twee verskillende 
oogmerke het: Amalia se groeiende 
obsessie met Thomas is vir hom ’n 
kortstondige, prettige episode. Die 
man wat gewoond is om ander se 
probleme op te los, begryp nie die 
implikasies van sy eie probleem nie.

Soos dit met Karsten se verhale gaan, 
is die karakters veelvlakkig en getuig 
die intrige van deeglike navorsing. 
Lesers leer iets oor Alzheimer se siekte, 
paraplegie, lykskouings, antieke Griekse 
geskiedenis, Argentinië en sy musiek, 

Chris Karsten



Lekker Lees

en selfs oor Shakespeare. Of die jong Ella 
verbatim sou kon aanhaal uit Hamlet, 
wat toevallig ook die boek is wat Amalia 
Rojas op haar bedkassie het, is baie 
onwaarskynlik, maar dit gee belangrike 
konteks.

Wat seggingskrag betref, is die storie 
kenmerkend Karsten. Die nimlike 
patoloog, Dok Koster, is “die onbetwiste 
lord van die staatslykshuis” wat kla: 
“Die plek is vol, dis nie ’n losieshuis vir 
hawelose kadawers nie.” En wanneer 
Ella in die uitvoering van haar opdrag 
Thomas as huweliksraadgewer raadpleeg 
om meer van hom te wete te kom, is hy 
oënskynlik die antitese van ’n rokjagter. 
Net ’n skrywer van Karsten se kaliber wat 
die speurroman ten diepste ken, kan die 
elemente daarvan met soveel sukses 
agterstevoor inspan en omdop.

Die leser kry die eerste aanduiding van 
wat die skrywer “minnesiekte” noem 
wanneer Thomas ’n klandestiene besoek 
bring tydens ’n sielkundekonferensie in 
die Kaap. Sy mymerings, effe geforseerd 
terwyl hy vir Amalia wag, gee hom kans 

Ophelia, Alex Forrest en Cio-Cio-San 
aan te toon, terwyl Thomas, soos 
Hamlet, Dan Gallagher en kolonel 
Pinkerton ’n totaal ander perspektief op 
hierdie hoofkarakters se verhoudings 
met die vroue huldig.

Die feit dat die boek se tematiese 
stelling deur Lou Pepler, Ella se kêrel 
en klankbord, pittig op ’n skinkbord 
aangebied word, naamlik dat 
“slenterseks” gevaarlik is, beteken nie 
dat die los drade uiteindelik netjies 
vasgebind word nie. Inteendeel.

Die verhaal het onmiskenbare 
postmodernistiese kenmerke sonder 
om geladenheid en leesbaarheid in 
te boet. Amalia is die antagonis, maar 
’n moontlike scenario vir die einde 
laat skeidslyne verdof. Al lyk dit na 
’n uitgemaakte saak wie die moord 
gepleeg het, begin ’n mens algaande 
twyfel of dit ooit so gebeur het. Dit 
maak van Die versoeking van Thomas 
Maas ’n veelvlakkige, tergende en 
verrassende sielkundige roman.

Elkarien Fourie

om van die Griekse argitektuur van die 
gebou te dwaal na die Helleense koning 
Antiochus wat met sy stiefma Stratonika 
getroud is omdat hy gevaar geloop 
het om van minnesiekte te sterf, blyk 
’n vooruitskouing te wees van sy eie 
problematiek met Amalia.

Die verteller is alomteenwoordig met 
die gesigspunt wat wissel tussen Ella, 
Thomas, Donna en ten slotte Amalia. Die 
stem van die skrywer kom duidelik na 
vore wanneer Ella se voormalige mentor 
dit nie kan verdra as sy ondergeskiktes 
’n “taal mix” nie. Dit klink egter 
onwaarskynlik dat iemand met die naam 
Silas Sauls hierdie sentiment sou huldig.

Nuutskeppings soos in die beskrywing 
van die stalbestuurder Themba wat 
“knikkebeen” loop weens ’n vroeëre 
besering en Amalia se kleresmaak wat 
darem net te “buitenissig” vir Ella is, werk 
verfrissend.

Karsten gebruik intertekstuele 
verwysings na die verhale van Hamlet, 
Fatal attraction en Madame Butterfly 
om ooreenkomste tussen Amalia en 

gewelddadig word en ek loop maar in 
my pasoppens.

Dis nie dat ek vir so baie dinge bang is 
en skrik nie. Vir hierdie mense wat ons 
donkies slag en dan ons velle sonder 
ons na anderland stuur vir watter 
onnoembare dinge ook al, is ek baie 
bang. Ek ken hulle nie en ek weet nie 
of hulle my gaan bykom nie, maar ek 
dreig heeltyd om die bobbejaan agter 
die bult te gaan haal en droom al dat hy 
ook afgeslag is!

’n Baie nader gevaar is hierdie flukse 
veeartsie wat hier vir ons kom kuier, 
maar ons dink nie dis kuiers nie. Sy kom 
so ewe hier aan en druk dan ’n glasding 
in my op ’n baie ongemaklike plek 
om glo my koors te meet. Wat koors 
is weet ek nie en ek dink nie ek het dit 
nie. Dan vat sy so ’n ander skerp ding 
en steek dit in my. Sy sê sy spuit my in 
om my medisyne te gee. Sy doen ook 
nog ander dinge aan my wat my glad 

Sonder Seëls | Die Laaste Woord

Julle weet nou reeds dat ek  
wat Rampie is, beskeie maar eergevoelig 
is. Tog word hierdie mooi eienskappe 
van my aan streng toetse onderwerp. 
Gisteroggend stap hier op anderplot ’n 
mensekind al singend by ons kampie 
verby. Hy sing van ’n dapper muis wat 
vir niks bang is en vir niks skrik nie. Maar 
vir my klink dit asof die muis die kat aan 
die stert beet het. 

Dit laat my toe aan myself dink. Dinge 
laat my maar altyd aan myself dink. Ek 
verdien dit mos om aan gedink te word! 
Ewenwel, ek dink toe aan die skrik en 
bang wees en besef dat ek maar baie 
vatbaar is daarvoor. Maar ek hou niks 
daarvan nie. As ek bang raak, kom dit 
stadig en as ek skrik kom dit vinnig: ek 
kry penskrampe en ’n skielike infeksie in 
my onderste lugweg. Dit is nie lekker vir 
my nie en onaangenaam vir die ander 
by wie ek staan. Dis juis met my vorige 
skrik dat Katriena koei aanstoot geneem 
het. Katriena se aanstoot kan maklik 

Bang kom stadig, 
skrik kom vinnig

Rampie

nie aanstaan nie. Maar ek moet maar 
stilstaan anders boelie sy my.

Hier op anderplot gebeur dit dat ek 
geweldig skrik. Hier is mos twee sulke 
groot swart honde met sulke nors 
gesigte, by name Boetie en Sussie. 
Hulle snuffel maar elke dag hier tussen 
ons rond. Op ’n dag vaar daar net iets 
in hulle en jaag hulle ons rond. Ek het 
hulle tande gesien en sorg maar liewer 
dat ek wegkom nadat die skrik sy sit in 
my gekry het. Dan draf hulle al laggend 
daar weg en staan ek daar met die 
bewery, die krampe, die infeksie en die 
klagtes van die ander diere waartussen 
ek tot stilstand gekom het. Katriena koei 
het ’n baie goeie reuksin en is gewoonlik 
die eerste een wat kla. Dan kom die 
ander soos ’n koor by. Katriena sê my 
naam moes nie Rampie gewees het nie, 
maar Stinkie!

Beskeie groete 
Rampie


